




Я - аптыміст.

Не з пароды шашлычных барашкаў,

Што верашчаць, самі не ведаюць, каму і навошта.

Мне бывае цяжка.

Мне бывае дужа цяжка.

Хоць ты біся аб сценку.

Але я помню -

вось што:

Кожны дзень адбываюцца нараджэння і смерці.

Сягоння нарадзіліся

рухавыя мурашкі,

чалавечы дзіцёнак

і яблыневыя лісткі.

Цела маё пахаваюць,

як непатрэбнае смецце,

І замятуць мае косці

сіверныя пяскі.

Кожны з нас

гэта ведае і разумее.

Розны нашага жыцця памер,

Але ўсе мы спяшаемся

болей зрабіць для агульнай нашай ідэі,

Пакуль нас не зачапіла смерць.

Кожны з нас па-рознаму памірае -

Ці на ложку,

ці ў бойцы,

кожны сілы па кроплі аддасць.

Кінуўшы іх у топку

адзінаму ў свеце краю,

Каб вырасталі

песня, жыта, руда.

Каб раслі мы,

раслі нашы дзеці,

і дзеці нашых дзяцей,

каб жыла нашая любая планета Зямля -

ўвек!

Каб сягоння,

і заўтра,

і сотні гадоў пасля

Устаў

вольны

і непадлеглы

волат – Чалавек!









